
Botuar me leje.

Të gjitha citimet biblike, nëse nuk thuhet ndryshe, janë marrë nga Bibla ABS 2009.  

Përdorur me leje nga Albanian Bible Society (A.B.S.).

“Historia e kishës e bën të qartë  

që kisha e Jezu Krishtit nuk përparon  

dhe nuk do të përparojë përtej përparimit 

frymëror të udhëheqësve të saj.”

ALISTAIR BEGG

HYRJE
Predikimet e këtij vëllimi kanë për qëllim t’i ndihmojnë ata që janë pastorë, ata që dëshirojnë të bëhen pastorë, 

si dhe udhëheqësit e pashuguruar, që të kenë një kuptim edhe më të qartë të thirrjes dhe punës së tyre. 

Fillimisht, këto predikime dhe leksione nuk janë përcjellë të bashkuara në një seri të lidhur. Për pasojë, në këto 

predikime ka mbivendosje përmbajtjeje. Mesazhet e këtij vëllimi u zgjodhën dhe u renditën për të qenë sa më 

të dobishme për ata që po trajnohen për shërbesë. Ne shpresojmë dhe lutemi që të përfitoni së tepërmi prej 

tyre, ndërsa përpiqeni ta përlëvdoni Perëndinë kudo që ai ju ka vendosur.

Çdo mësim përfshin katër pjesë kryesore:

1) Shkrime kyç: vargje të rëndësishme nga Bibla, të cilave u referohet mesazhi dhe që janë shënuar për 

meditim dhe mësim përmendsh.

2) Shënime: hapësira (si edhe përvijime kur është me vend) ku të mund të shkruani mësimet kyç, mendimet 

dhe pyetjet nga çdo mesazh.

3) Vështrim në thellësi: citate dhe pyetje për t’ju ndihmuar që të konsideroni idetë kryesore të çdo mesazhi.

4) Mënyra se si të luteni: shtysa të cilat kanë për qëllim që t’ju ndihmojnë t’ia paraqisni kërkesat dhe 

ndjenjat tuaja të thella Perëndisë.

Objektivat e nxënies
 • Të shqyrtoni natyrën e thirrjes pastorale, si dhe përkushtimet parësore të një shërbese të dhënë nga 

Perëndia.

 • Të konsideroni rëndësinë e udhëheqjes besnike dhe mënyrën se si të këmbëngulni gjatë majave dhe 

luginave të udhëheqjes.

 • Të mësoni se si të zhvilloni dhe të zbatoni një vizion për një kishë lokale, dhe si ta udhëhiqni atë 

përmes ndryshimit.

Le të fillojmë
1. Shqyrtoni rolin dhe qëllimin e pastorit në jetën e një kishe lokale. Cilat mendoni se janë bindjet dhe 

detyrat parësore, të cilave duhet t’u përkushtohet një pastor në shërbesën e tij?

2. Shërbesa mund të jetë plot me pengesa, vështirësi, kundërshtime dhe me zhgënjime të tjera të larmishme. 

Cilat janë disa prej sfidave më të mëdha me të cilat do të përballen pastorët?

MËSIMI NJË
Shenjat e një shërbese të dhënë nga Perëndia

Letra e Palit drejtuar Kolosianëve na siguron një standard përmes të cilit kisha e sotme mund të përcaktojë 

shenjat e një shërbese të dhënë nga Perëndia. Duke e parë Palin si model, Alistair Begg-u na prezanton 

me modelin, qëllimin dhe kënaqësinë e punës së pastorit. Me anë të energjisë dhe aftësimit të Perëndisë, 

pastorët mund ta paraqesin të vërtetën e Fjalës së Perëndisë në tërë plotësinë e saj, duke nxitur kështu 

unitet dhe pjekuri frymërore në bashkësitë e tyre.

Shënime
Hyrje

Model i shërbesës së pastorit

Qëllimi i shërbesës së pastorit

Kënaqësia e shërbesës së pastorit

Vështrim në thellësi
1. “Nuk e zgjedh pastori detyrën apo misionin e tij. Shërbesa pastorale jepet nga Perëndia prej qiellit.”

Edhe pse të gjithë të krishterët janë thirrur të shërbejnë në mënyra të ndryshme, shërbesa pastorale është 

një thirrje e veçantë nga Perëndia. Nëse tashmë je pastor apo ke interes që të jesh, si mund ta dallosh që 

je thirrur nga Perëndia? Cilat janë rreziqet e mundshme nëse bëhesh pastor pa pasur një thirrje të qartë?

2. “Çdo shërbesë e cila e anashkalon ose e nënçmon vendin dhe përparësinë e mesazhit të plotësisë së 

shpalljes së Perëndisë, është një shërbesë që, në fund, nuk do të sjellë dobi.”

Përmes udhëzimit të Fjalës së Perëndisë, burrat dhe gratë vijnë në besim dhe në pjekuri. Pavarësisht 

kësaj, udhëheqësit e shërbesës shpesh tundohen ta ndërtojnë shërbesën e tyre përmes diçkaje tjetër 

dhe jo përmes shpalljes së Fjalës së Perëndisë. Si mund t’i bëni ballë këtij tundimi dhe të këmbëngulni në 

ruajtjen e përparësisë së predikimit të Fjalës së Perëndisë?

SHKRIME KYÇ
“Shërbenjës i së cilës u bëra unë, sipas administrimit të Perëndisë që m’u dha për ju, që t’jua 

paraqes të plotë fjalën e Perëndisë.” (Kolosianëve 1:25)

“Që ne e kumtuam [Krishtin], duke e paralajmëruar dhe duke e mësuar çdo njeri me çdo urtësi, 

që ta paraqesim çdo njeri të përsosur në Krishtin Jezus; për këtë edhe mundohem duke u 

përpjekur, sipas veprueshmërisë së tij që vepron tek unë me fuqi.” (Kolosianëve 1:28–29)

“Sepse dua që të dini ç’luftë të madhe kam për ju dhe ata që janë në Laodice dhe të gjithë 

ata të cilët nuk e kanë parë fytyrën time në mish, që zemrat e tyre të ngushëllohen, duke u 

lidhur në dashuri, dhe të kenë të gjitha pasuritë e sigurisë së plotë të mençurisë, për të njohur 

misterin e Perëndisë, pra, edhe të Atit edhe të Krishtit.” (Kolosianëve 2:1–2)

3. “Është përleshje të jesh njeri që lutet. Është përleshje të jesh pozitiv. Është përleshje të vazhdosh 

përpara nën dritën e pengesave, nën dritën e shkurajimeve… Është përleshje të qëndrosh në shërbesë 

pastorale në një kishë, javë pas jave, në vazhdimësi.”

Siç e përmend edhe Alistair-i, shërbesa mund të jetë shkurajuese dhe plot me përleshje. Si mund të 

qëndroni të inkurajuar, në mënyrë që të vazhdoni në shtegun e shërbesës?

Mënyra për t’u lutur
 •  Nëse je i sigurt që je thirrur në shërbesën pastorale, lutu që Perëndia të të japë vendosmëri për ta 

përmbushur thirrjen tënde. Nëse mendon se mund të jesh thirrrur në shërbesë pastorale, por ende 

nuk je i sigurt, lutu që Perëndia të të japë qartësi për thirrjen tënde.

 •  Vlerëso vendin dhe përparësinë e shpalljes së Fjalës së Perëndisë në shërbesën tënde, dhe lutu që të 

jesh i palëkundshëm në përkushtimin tënd për ta predikuar Fjalën e Perëndisë.

 •  Lutu për veten dhe për udhëheqës të tjerë të shërbesës të cilët i njeh, që mund të jenë të shkurajuar. 

Lutu që Perëndia të sigurojë inkurajim dhe forcë të re për të këmbëngulur në luftën e mirë të besimit.

MËSIMI DY
Thirrja për në shërbesë

Ata që predikojnë Ungjillin, tundohen në shumë mënyra. Disa mund të pushtohen nga fiksimi për 

vetëlavdërim, të tjerë mund t’i rrinë larg predikimit të së vërtetave të vështira, kurse të tjerë mund t’i 

lëshojë zemra dhe mund të përqafojnë metodologji të ndryshme nga ato të apostujve. Për t’i përballuar 

këto tundime, Alistair Begg-u na drejton te shpjegimi bindës i Palit për shërbesën e tij te 2 e Korintasve 

4. Në fund të fundit, Shkrimi na kujton se i njëjti hir që e shpëton çdo pastor, duhet që gjithashtu ta nxitë 

atë t’i tregojë hir me besnikëri tufës së tij.

Shënime

Vështrim në thellësi
1. “Nëse kemi vetëm Fjalën pa Frymën, njerëzit do të thahen. Nëse kemi vetëm Frymën pa Fjalën, njerëzit 

do të krekosen. Mirëpo, nëse kemi edhe Frymën, edhe Fjalën, njerëzit do të ndërtohen.”

Me bujarinë e Tij, Perëndia u jep Frymën dhe Fjalën e Tij atyre që i ka veçuar për shërbesë—por shumë 

shpesh, njëra nga këto theksohet më shumë se tjetra. Konsideroni se si e keni parë këtë gjë të ndodhë 

në jetën dhe shërbesën tuaj. Cila është mënyra më e mirë për t’u siguruar që në shërbesën tuaj të mos 

shpërfillet as Fjala dhe as Fryma?

2. “Ne nuk e hollojmë Fjalën e Perëndisë për ta bërë atë më të pëlqyeshme.”

Kushdo që e jep mësim Fjalën e Perëndisë, do t’i japë llogari Atij për atë që ka thënë. Si të inkurajon ky 

realitet për ta paraqitur me besnikëri atë që thotë Fjala e Perëndisë, në vend që ta përshtatësh mesazhin, 

për ta bërë atë më të pranueshëm nga njerëzit?

SHKRIME KYÇ
“Prandaj, duke pasur këtë shërbim, siç u përdëllyem, nuk ligështohemi. Ne mohuam gjërat e 

turpshme që bëhen në fshehtësi, duke mos ecur në dinakëri, duke mos shtrembëruar aspak 

fjalën e Perëndisë, por duke shfaqur të vërtetën, ne ia rekomandojmë veten tonë ndërgjegjes 

së çdo njeriu përpara Perëndisë. Dhe, nëse ungjilli ynë është ende i mbuluar, është i mbuluar 

për ata që humbin, të cilëve perëndia i kësaj bote ua verboi mendimet e atyre që nuk besojnë, 

që drita e ungjillit të lavdisë së Krishtit, që është shëmbëllimi i Perëndisë, të mos ndriçojë tek 

ata. Sepse nuk shpallim veten tonë, por Krishtin Jezus, Zotin, ndërsa veten tonë shërbëtorët 

tuaj për hir të Jezu Krishtit, sepse Perëndia që tha: ‘Le të ndriçojë drita në errësirë’, është 

i njëjti që ndriti në zemrat tona për të na ndriçuar në njohurinë e lavdisë së Perëndisë, në 

fytyrën e Jezu Krishtit. Dhe ne e kemi këtë thesar në enë prej balte, që epërsia e pashoqe e 

kësaj fuqie të jetë e Perëndisë dhe jo prej nesh.” (2 e Korintasve 4:1–7)

3. “Nuk mund të them: ‘Ai është, ai është, ai është’, nëse gjithmonë po them: ‘Unë jam, unë jam, unë jam.’”

Udhëheqësit e shërbesës mund të mos jenë në gjendje t’i parandalojnë njerëzit të kenë mendime tepër 

të larta për ta, por ata mund të shmangin kultivimin e një qëndrimi të tillë. Cilat janë disa nga mënyrat në 

të cilat, me apo pa qëllim, mund të jeni duke promovuar veten tuaj në shërbesë? Si mund të kultivoni një 

kulturë shërbese e cila inkurajon vetëm adhurimin dhe lartësimin e Jezusit?

Mënyra për t’u lutur
 •  Te 2 e Korintasve 4, Pali thotë dy herë: “Nuk na lëshon zemra.” Ka shumë arsye pse mund të na 

lëshojë zemra në shërbesë, sidomos kur e largojmë vështrimin nga Perëndia. Lutu që Perëndia të 

t’i hapë sytë për të parë dashurinë e Tij në Ungjill, dhe lutu që të vërtetat e Ungjillit ta inkurajojnë 

zemrën tënde, që të mos dorëzohesh para vështirësive.

 •  Në shërbesë do të tundohesh për ta holluar Fjalën e Perëndisë i shtyrë nga frika e njeriut. Kërkoji 

Perëndisë që të të ndihmojë të kesh frikë nga Ai më tepër sesa nga njeriu, që ta predikosh me 

besnikëri mesazhin e Tij.

 •  Pali thotë: “Sepse nuk shpallim veten tonë, por Krishtin Jezus, Zotin” (2 e Korintasve 4:5). Lutu që 

Perëndia të të ndihmojë që edhe t’i të kesh po këtë dëshmi për shërbesën tënde. Bashkohu me 

psalmistin dhe lutu: “Jo neve, o ZOT, jo neve, por emrit tënd jepi lavdi” (Psalmi 115:1).

MËSIMI TRE
Barinj dhe mësues

Nëse Bibla është timoni që na drejton në detin e jetës, dora e kujt e drejton atë timon, sidomos kur bëhet 

fjalë për kishën lokale? Efesianëve 4:12-13 trajton rolin e bariut-mësues si një rol të dhënë nga Krishti për 

pajisjen e shenjtorëve. Alistair Begg-u flet për shërbesën dhe veprat e shërbimit që rrjedhin prej saj, si 

dhe unitetin e ruajtur dhe të arritur mes besimtarëve. Kur jetët tona vihen nën mësimin e Fjalës, mund ta 

bëjmë me efektshmëri punën që na ka vendosur përpara Perëndia, si individë dhe si kishë.

Shënime
Hyrje

Gjërat thelbësore të rolit të bariut-mësues

Shërbesa

Uniteti

Pjekuria

Vështrim në thellësi
1. “Brenda çdo ekipi udhëheqjeje duhet të ketë një udhëheqës mes udhëheqësve. Zgjedhja më me vend është që 

udhëheqësi të jetë ai që ka rolin parësor të mësimdhënies.”

Alistair-i vë në dukje që të gjitha ekipet e udhëheqjes, pashmangshmërisht, do të kenë dikë i cili do të marrë rolin 

parësor të udhëheqjes. Pse duhet që personi i cili ka përgjegjësinë parësore të mësimdhënies, të jetë ai që e luan 

zakonisht këtë rol?

2. “Krishti i lartësuar i jep një dhuratë kishës: rolin e bariut dhe të mësuesit. Prandaj, ata barinj dhe mësues duhet 

ta pajisin popullin e Perëndisë për veprat e shërbimit, gjë të cilën ata e bëjnë që trupi i Krishtit të mund të arrijë 

realisht pjekurinë.”

Në bujarinë e Tij, Perëndia i ka dhënë pastorët si dhuratë ndaj kishës, dhe kishat duhet ta dallojnë rolin e rëndësishëm 

që luan pastori. Megjithatë, shumë shpesh pritet që pastorët të bëjnë gjithçka në kishë. Pse një pikëpamje e tillë për 

shërbesën e pastorit, pashmangshmërisht, do ta lërë kishën të papjekur dhe të paefektshme në shërbesë?

SHKRIME KYÇ
“Dhe ai dha disa si apostuj, të tjerë si profetë, të tjerë si ungjilltarë, të tjerë si barinj e mësues, 

për ndreqjen e shenjtorëve, për veprën e shërbimit dhe për ndërtimin e trupit të Krishtit, derisa 

të arrijmë të gjithë tek uniteti i besimit dhe i njohjes së Birit të Perëndisë, te një burrë i përsosur, 

në masën e moshës së plotësisë së Krishtit.” (Efesianëve 4:11–13)

“Pleqtë që qeverisin mirë, le të nderohen dyfish, sidomos ata që mundohen në fjalë e mësim.”  

(1 e Timoteut 5:17)

3. “Ka shumë kisha të vogla ku, në fakt, problemi qëndron te bariu-mësues; por ai nuk ballafaqohet me problemin. 

Kjo ndodh ngaqë ai mendon se duhet të bëjë gjithçka, përndryshe, në njëfarë mënyre, besueshmëria e tij do të 

vihet në rrezik, prandaj, ai nuk tërheq kurrë rreth vetes njerëz që janë më të mirë se ai.”

Edhe pse Perëndia i ka dhënë pastorët si dhuratë për kishën, ata nuk i zotërojnë të gjitha dhuntitë e nevojshme që 

kisha të lulëzojë. Krenaria mund t’i pengojë shumë lehtë pastorët që të dallojnë nevojën e tyre për udhëheqës të 

tjerë që t’i mbështesin ata. Pse delegimi dhe udhëheqja e përbashkët janë të nevojshme për qëndrushmërinë dhe 

rritjen e kishës? Cilat dobi të udhëheqjes së përbashkët keni parë në kontekstin e shërbesës suaj?

Mënyra për t’u lutur
 •  Lutu për ekipin e udhëheqjes në kishën apo shërbesën tënde. Lutu që ky grup të jetë besnik ndaj Fjalës së 

Perëndisë, i bashkuar, guximtar dhe i mbushur me një karakter si ai i Krishtit.

 •  Lutu që anëtarët e kishës sate të pajisen për veprat e shërbesës përmes predikimit të Fjalës së Perëndisë. 

Kërkoji Perëndisë që ta nxitë çdo individ në trupin e Krishtit, që t’i përdorë dhuntitë e veta për ndërtimin e 

kishës së Krishtit.

 •  Kërkoji Perëndisë që të të vërë në dukje çdo zonë të jetës së kishës sate, e cila duhet sjellë në përputhje 

me Fjalën e Perëndisë. Lutu për urtësi që të dish se si ta predikosh me efektshmëri Fjalën e Perëndisë në 

bashkësinë tënde, që anëtarët e saj të mund të rriten në pjekuri.

MËSIMI KATËR
Udhëheqësit në kishën lokale

Përderisa kisha nuk do të përparojë përtej udhëheqjes së saj, caktimi i udhëheqësve është një punë shumë 

jetike, e cila kërkon një kuptim të qartë të doktrinës së krishterë. Si barinj të tufës, pleqtë punojnë bashkë, për 

t’u siguruar që Fjala e Perëndisë po jepet mësim, që Biri i Perëndisë po nderohet dhe që populli i Perëndisë 

po ndërtohet. Alistair Begg-u shpjegon që pleqësia biblike është pastorale, e përbashkët, frymërore dhe 

llogaridhënëse. Duke qenë të larmishëm në dhunti dhe funksion, pleqtë i japin llogari Perëndisë teksa ndajnë 

privilegjet dhe përgjegjësitë e udhëheqjes.

Shënime
Hyrje

Udhëheqje pastorale

Udhëheqje llogaridhënëse

Udhëheqje e përbashkët

Udhëheqje frymërore

Vështrim në thellësi
1. “Emërimet në Gjykatën e Lartë të Shteteve të Bashkuara të Amerikës nuk krahasohen me zgjedhjen e 

udhëheqjes së kishës lokale.”

A mendoni se shumica e anëtarëve të kishës suaj do të binin dakord me këtë deklaratë? Në kohën tonë, 

shumë njerëz e përbuzin autoritetin dhe tregohen skeptikë ndaj atyre që janë në pozita udhëheqjeje. Kjo 

është e vërtetë, sidomos brenda kishës. Si mund të nxitni një vlerësim të lartë për udhëheqjen e kishës 

lokale në kontekstin e shërbesës suaj?

2. “Plaku i kishës, i cili e merr seriozisht këtë thirrje, jeton nën trysninë e vazhdueshme të të diturit që 

Kryebariu do të shfaqet; dhe që do të ketë një ‘kurorë lavdie që nuk fishket’.”

Jezusi është Kryebariu, i cili një ditë do të kthehet dhe do t’u kërkojë llogari të gjithë pastorëve për 

besnikërinë e tyre në përkujdesjen e treguar ndaj deleve të Tij. Pse duhet që kjo të të motivojë të jesh i 

zellshëm dhe besnik në shërbesën tënde? Nën dritën e kthimit të Krishtit, cilat zona specifike të shërbesës 

suaj mund të forcohen më tepër?

SHKRIME KYÇ
“U bëj thirrje pleqve midis jush, unë bashkëplak dhe dëshmitar i vuajtjeve të Krishtit edhe 

pjesëmarrës i lavdisë që ka për t’u zbuluar: ruani tufën e Perëndisë midis jush.” (1 e Pjetrit 5:1–2)

“Kujtoni udhëheqësit tuaj, që ju thanë fjalën e Perëndisë dhe, duke vështruar rezultatin e sjelljes së 

tyre, imitoni besimin e tyre.” (Hebrenjve 13:7)

3. “Atëherë, çfarë do ta mbrojë personin që e mban Biblën në duar dhe e shpall atë me buzët e tij, që të 

mos bëhet një kopuk arrogant, tiran, zotërues dhe autokrat? Masat korrigjuese janë të pëfshira në vetë 

udhëheqjen, prandaj është përgjegjësia dhe privilegji i pleqve që së bashku të sigurohen që asnjëri nga ne 

të mos përfundojë në atë pozitë.”

Llogaridhënia është jashtëzakonisht e rëndësishme në udhëheqjen e kishës lokale dhe në sfondin e 

shërbesës. Cilat janë disa prej gabimeve të zakonshme që bëjnë kishat dhe shërbesat, të cilat çojnë në 

mungesën e llogaridhënies? Çfarë duhet bërë për t’u siguruar që këto rreziqe të shmangen?

Mënyra për t’u lutur
 •  Lutu që udhëheqësit në kishën tënde lokale të shërbejnë vazhdimisht me vetëdijen se Krishti do të 

kthehet dhe do t’u kërkojë llogari për shërbesën e tyre.

 •  Lutu që pastorët e kishës suaj të përjetojnë përparim frymëror në besimin e tyre, që, kështu, e gjithë 

kisha të përjetojë përparim frymëror nën udhëheqjen e tyre.

 •  Lutu me zell që Zoti i të korrave të dërgojë më shumë punëtorë në të korrat e Tij (Mateu 9:38). 

Kërkoji Perëndisë të ngrejë një brez barinjsh besnikë, që kujdesen për delet e TIj, që sjellin dele të 

reja në vathë, dhe që e ripërtërijnë dinjitetin e ofiqit të pastorit në shoqëri.



16      Bazat e shërbesës pastorale — Udhëzues studimi

MËSIMI PESË
Themelimi i një vizioni

Mënyra se si reagojnë udhëheqësit ndaj rrethanave zbulon karakterin e tyre dhe jep modelin për 

reagimin e të tjerëve. Siç e demonstron edhe Alistair Begg-u, Nehemia është një shembull i shkëlqyer për 

udhëheqjen që ka Perëndinë në qendër. Me një varësi në lutje te Perëndia, Nehemia themelon një vizion 

dhe një plan praktik për rindërtimin e mureve të rrënuara rreth Jerusalemit. Përmes këtij shembulli, ne 

shohim se si i pajis Perëndia njerëzit e zakonshëm me dhunti të jashtëzakonshme, për t’u ballafaquar me 

sfida të jashtëzakonshme për lavdinë e Tij.

Shënime
Hyrje

Reagimi i Nehemias: Vajtimi

Kundërveprimi i Nehemias: Lutja

Nehemia hidhet në veprim

Vështrim në thellësi
1. “Cila ju duket se është pjesa më e vështirë e shërbesës së Ungjillit? A nuk është lutja ajo që i afrohet më 

tepër? ... Sfida e të besuarit që nëse do të kaloja një kohë të konsiderueshme duke e kërkuar Perëndinë 

në gjunjë, në vend që të mbaja shënime për Perëndinë, atëherë, në fakt, Perëndia mund të madhërohet 

akoma edhe më shumë nga sa është madhëruar ndonjëherë.”

Lutja është një nga aspektet më të rëndësishme të shërbesës, e megjithatë, ajo shpërfillet më tepër. 

Konsidero vendin që ka lutja në shërbesën tënde. Çfarë mund të bësh për t’u siguruar që lutja të mos 

shpërfillet?

2. “Brenda zemrës së pastorit duhet të jetë dëshira e zjarrtë për Perëndinë dhe për lavdinë e tij, për delet 

nën kujdesin e tij, për ata që ende nuk i janë shtuar tufës, siç ishte edhe për Jezusin te Gjoni 17.”

Alistair-i tregon që ka disa motive të caktuara të zemrës të cilat duhet t’i ketë një pastor. Pse zemra e 

pastorit është kaq e rëndësishme për shërbesën e tij? Si mund t’i kultivoni këto dëshira zemre?

SHKRIME KYÇ
“Sa i dëgjova këto fjalë, u ula dhe qava; pastaj mbajta zi disa ditë me radhë, agjërova dhe u luta 

përpara Perëndisë të qiellit.” (Nehemia 1:4)

“Prandaj mbreti më tha: ‘Pse ke pamje të trishtuar, ndonëse nuk je i sëmurë? Kjo nuk mund të jetë 

veçse një trishtim i zemrës.’ Atëherë më zuri një frikë shumë e madhe.” (Nehemia 2:2)

3. “Shumë prej nesh vuajnë nga iluzioni që ne mundemi, dhe vetëm kur përballemi me faktin që nuk 

mundemi, atëherë realisht mundemi.”

Një nga pengesat më të mëdha në themelimin e një vizioni është të besuarit që mund ta bësh këtë përmes 

karizmës, aftësisë dhe personalitetit tënd. Pse pranimi i paaftësisë sate është i nevojshëm për themelimin 

e një vizioni shërbese në zemrat e njerëzve të tu?

Mënyra për t’u lutur
 •  Pali u shkruan Korintasve: “Le ta falënderojmë Perëndinë, që i shtiu në zemër Titit po atë kujdes për 

ju” (2 e Korintasve 8:16). Kërkoji Zotit që të të vendosë në zemër një kujdes të madh për delet e Tij, 

ashtu sikurse bëri edhe me Titin.

 •  Lutu që Zoti të të japë një zell gjithnjë edhe më të madh për lavdinë e Tij.

 •  Kërkoji Zotit të të japë urtësi që të dish se si të themelosh dhe të zbatosh një vizion biblik në 

kontekstin e shërbesës sate.

MËSIMI GJASHTË
Mbjellja e një vizioni

Le të fillomë
Kur Perëndia themelon një vizion, udhëheqja e efektshme është e nevojshme për ta komunikuar qartë 

dhe në mënyrë praktike atë vizion tek ata që do ta bëjnë realitet me përpjekjet e tyre. Në këtë studim 

nga Nehemia 2:11-20, Alistair Begg-u shqyrton aspektet e udhëheqjes së Nehemias, të cilat e ndihmuan 

që ta mbillte vizionin e tij për rindërtimin e murit të Jerusalemit në zemrat e popullit të Perëndisë, madje 

edhe përballë plogështisë dhe kundërshtimit. Nëse një vizion është dhënë nga Perëndia dhe paraqitet me 

përulësi, atëherë Ai do ta mbjellë në zemrat e njerëzve dhe do t’i motivojë ata që të reagojnë.

Shënime
Çlodhja

Motivimi

Vëzhgimi

Nxitja

Informacioni

Zbatimi



20      Bazat e shërbesës pastorale — Udhëzues studimi

Kundërshtimi

Afirmimi

Vështrim në thellësi
1. “Çlodhja është pjesë e nevojshme e veprimit të dobishëm. Çlodhja nuk duhet të shpërfillet, të 

anashkalohet dhe të refuzohet.”

Nëse dëshiron të jesh i efektshëm në shërbesë dhe ta shmangësh drobitjen, atëherë çlodhja duhet të jetë 

përparësi. Vlerësoji modelet e tua të punës dhe të çlodhjes. A tregohesh i qëllimshëm për të marrë kohë 

pushimi? Si mund t’i ruash kohët e tua të çlodhjes?

SHKRIME KYÇ
“Atëherë u thashë atyre: ‘Ju e shikoni gjendjen e mjeruar në të cilën ndodhemi: Jerusalemi është 

shkatërruar dhe portat e tij janë konsumuar nga zjarri! Ejani t’i rindërtojmë muret e Jerusalemit, 

dhe kështu nuk do të jemi më të turpëruar!’. U tregova pastaj atyre si dora bamirëse e Perëndisë 

tim kishte qenë mbi mua si dhe fjalët që mbreti më kishte thënë. Atëherë ata thanë: ‘Të ngrihemi 

dhe t’i vihemi ndërtimit!’” (Nehemia 2:17–18)

2. “E vetmja gjë e cila e mban dikë të përkushtuar ndaj detyrës, është që Perëndia na e ka vendosur atë 

në zemrat tona që ta bëjmë. Kur jemi plot me vizion, plot me shpresë, plot me potencial, dhe përballemi 

me qëndrimin që thotë: “E provuam më parë, nuk funksionoi; askush nuk është i ngazëlluar; kjo nuk është 

punë për ne”, atëherë duhet të mbaheni fort, duhet të lidheni pas direkut, duhet të kaloni përmes stuhisë 

dhe duhet ta mbani mundësinë gjallë.”

Nëse përpiqesh me guxim që të mbjellësh një vizion biblik në kishën tënde, ka të ngjarë që do të 

përballesh me zhgënjim dhe kundërshtim. Çfarë mund të bësh kur vjen zhgënjimi, që të sigurohesh se do 

të këmbëngulësh në mbjelljen e vizionit që Perëndia të ka vendosur në zemër?

3. “Për çfarë po i besojmë Perëndisë që ai ta bëjë, gjë e cila është aq e pabesueshme, saqë nuk mund të 

arrihet pa aftësimin e tij hyjnor?”

Kjo pyetje nga Alistair-i i sfidon pikëpamjet tona të vogla për Perëndinë dhe për atë që Ai është në 

gjendje të bëjë. Zoti ka premtuar që të gjitha gjërat janë të mundura për Të (Mateu 19:26). Nën dritën e 

kësaj të vërtete, si do t’i përgjigjeshe pyetjes së Alistair-it?

Mënyra për t’u lutur
 •  Lutu që Zoti të të japë bindje të palëkundura nga Fjala e Tij, ndaj të cilave ti do të qëndrosh i përkushtuar 

edhe përballë kundërshtimit.

 •  Kërkoji Zotit të të veshë me përulësi, që të kesh mundësi ta trajtosh rezistencën me urtësi dhe hir.

 •  Mendo për një synim ose një pengesë në shërbesën tënde, e cila aktualisht duket e pamundur. Kërkoji 

Zotit të ta shtojë besimin, dhe lutu që Ai të bëjë atë që duket e pamundur, për lavdinë e emrit të Tij.

MËSIMI SHTATË
Trajtimi i kundërshtimit ndaj ndryshimit

Kudo ku ka jetë, ka nevojë për ndryshim—dhe kurdoherë që dikush sugjeron ndryshim, dikush tjetër do ta 

kundërshtojë atë në mënyrë të pashmangshme. Ndërsa sheh te libri i Veprave dhe tek ai i Nehemias për 

të marrë udhëzime, Alistair Begg-u eksploron arsyet pse njerëzit i rezistojnë ndryshimit, si edhe hapat që 

udhëheqësit mund të hedhin për të sjellë ndryshim dhe për ta trajtuar kundërshtimin.

Shënime
Hyrje

Pse i rezistojnë njerëzit ndryshimit

Pse reagojnë njerëzit ndaj ndryshimit

Mposhtja e kundërshtimit ndaj ndryshimit

Vështrim në thellësi
1. “Kemi nevojë t’i njohim njerëzit tanë dhe kemi nevojë të zhvillojmë marrëdhënie mirëbesimi me ta. Kjo 

mund të arrihet vetëm me kalimin e kohës.” 

Është gabim shumë i rëndë të përpiqesh të sjellësh ndryshim në një shërbesë pa i njohur, së pari, njerëzit 

tuaj dhe pa fituar mirëbesimin e tyre. Cilat janë disa prej gjërave që mund të bëni, të cilat mund të krijojnë 

një mirëbesim më të madh nga ana e njerëzve tuaj?

2. “Më mirë të mos provojmë asgjë, sesa të dështojmë. Prandaj, duke qenë se jemi tepër të tiranizuar nga 

mundësia e dështimit, ne thjesht nuk bëjmë asgjë. Ky mund të jetë faktor po aq paralizues në përjetimin e 

një udhëheqësi, sa mund të jetë edhe një faktor dobësues tek ata që po reagojnë ndaj udhëheqjes.”

Frika nga dështimi është një pengesë e kuptueshme në zbatimin e ndryshimit. Megjithatë, ka situata të 

caktuara në të cilat ia vlen të rrezikosh. Cilat janë disa zona të shërbesës suaj në të cilat ia vlen të rrezikoni 

në përpjekjen për të sjellë ndryshim? Çfarë po ju pengon që të ndërmerrni veprimin e nevojshëm?

SHKRIME KYÇ
“Por në ato ditë, duke u shumuar numri i dishepujve, u bë një murmuritje nga ana e helenistëve kundër 

hebrenjve, sepse vejushat e tyre po liheshin pas dore në shërbesën e përditshme.” (Veprat 6:1)

“Kështu, në mbarë Judenë, në Galile dhe në Samari kishat kishin paqe dhe ndërtoheshin. Dhe duke 

ecur në druajtjen e Zotit dhe në ngushëllimin e Frymës së Shenjtë, shumoheshin.” (Veprat 9:31)

3. “Ne e mbitheksojmë atë që mund të bëjmë në një vit, dhe e nënvlerësojmë atë që mund të bëjmë në 

pesë vjet. Ja pse ndryshimi duhet të jetë gradual.”

Ndryshimi duhet të ndodhë ngadalë dhe me një perspektivë afatgjatë në mendje. Nëse jemi të paduruar 

në zbatimin e ndryshimit, ka të ngjarë që do t’i minojmë vetë ndryshimet e dëshiruara, para se atyre t’u 

jepet mundësia që të ndodhin. Vlerësoji ndryshimet që dëshiron të shohësh në shërbesën tënde gjatë 

pesë vjetëve në vazhdim. Si mund t’i zbatosh ato gradualisht?

Mënyra për t’u lutur
 •  Lutu që Zoti të të japë një dashuri më të madhe për njerëzit e tu, që ata të mund ta dallojnë se ti je 

një bari i cili kujdeset dhe jo thjesht një strateg shërbese.

 •  Kujtoja vetes dashurinë që Perëndia ka për ty në Krishtin, dhe lutu që gjithnjë e më shumë të prehesh 

i sigurt në pranimin e Tij. Pastaj kërkoji Zotit të të ndihmojë që ta mposhtësh frikën nga dështimi dhe 

të të japë edhe kurajën për të ndërmarrë rreziqet e duhura në shërbesë për lavdinë e emrit të Tij.

 •  Lutu që zemrat e atyre të cilëve u shërben, të mund të zbuten ndaj mësimit të Shkrimit, që ata të jenë 

të gatshëm ta pranojnë çfarëdo që mund t’u thotë Bibla, sidomos në zonat ku nevojitet ndryshim.

MËSIMI TETË
Kthim sërish te bazat

Përmes Fjalës së Tij, Perëndia u siguron besimtarëve të vërtetat thelbësore që na nevojiten për fillimin, 

vazhdimin dhe përmbushjen e shpëtimit tonë. Megjithatë, duke shpresuar që të zbulojmë ide të reja, ne 

shpesh i harrojmë bazat. Alistair Begg-u i paralajmëron pastorët që t’i kujtojnë vetes dhe atyre që janë nën 

kujdesin e tyre, se Vetë Perëndia është burimi i vetëm i së vërtetës. Populli i Perëndisë nuk duhet të lodhet 

kurrë së dëgjuari premtimet e çmuara që ka bërë Ai.

Shënime
Kujtesa ka rëndësi

Një besim i përbashkët

“Premtime të çmuara”

Shtojini besimit tuaj

Tregimi i një dëshmitari okular

Siguria e Fjalës

Vështrim në thellësi
1 . “Çfarëdo tjetër qoftë përgjegjësia jonë, ne jemi … burra të veçuar nga Perëndia për kujdesin e shpirtrave. 

Kjo gjë duhet të na mbajë zgjuar natën, po ashtu, kjo duhet të na bëjë të zgjohemi në mëngjes dhe të 

hidhemi në veprim.”

Pastorët janë thirrur të mbikëqyrin, të shërbejnë e të kujdesen për popullin e Perëndisë. Është shumë e 

lehtë që pastorët ta harrojnë thirrjen dhe t’i lënë pas detyrat e tyre. Pse duhet që ta shikoni këtë thirrje 

me seriozitetin më të madh? 

2. “Është shumë e rëndësishme që të sigurohemi se nuk po i lëmë në baltë ata që janë nën kujdesin tonë, 

duke harruar që t’u kujtojmë gjërat thelbësore.”

Udhëheqësit e shërbesës do të tundohen që t’u bëjnë përshtypje dëgjuesve të tyre me idenë apo 

shpikjen më të re të krishterë, por shërbesa e krishterë duhet që të përqendrohet kryesisht te rikujtimi i 

të krishterëve për ato të vërteta të cilat tashmë i dinë. Në shërbesën tënde, si mund të sigurohesh që po 

u kthehesh të njëjtave të vërteta themelore të Ungjillit në mësimdhënien dhe predikimin tënd? 

SHKRIME KYÇ
“Prandaj nuk do të lë pas dore t’ju kujtoj gjithnjë këto gjëra, ndonëse ju i dini dhe jeni të forcuar 

në këtë të vërtetë. Por unë mendoj se është e drejtë, përderisa jam në këtë tendë, t’ju mbaj 

zgjuar duke jua sjellë këto gjëra ndër mend.” (2 e Pjetrit 1:12–13)

“Ne e kemi edhe më të përforcuar fjalën profetike, së cilës bëni mirë t’i kushtoni kujdes, si një 

kandil që ndriçon në një vend të errët, derisa të zbardhë dita dhe ylli i mëngjesit të lindë në 

zemrat tuaja.” (2 e Pjetrit 1:19)

3. “Kur e humbasim sigurinë në autoritetin, mjaftueshmërinë dhe sigurinë e këtij libri, atëherë do të sjellim 

në skenë valltarët, atëherë do të sjellim dritat, atëherë do të sjellim shfaqjet, pastaj do të sjellim atë tipin, 

burrin më të fortë në Amerikë, që i thyen me kokë shufrat e trasha të akullit.”

Siç e vë në dukje edhe Alistair-i, siguria jonë te Bibla (apo mungesa e saj) do ta ndikojë praktikën tonë 

në shërbesë. Vlerësoji praktikat e shërbesës sate të tanishme. A zbulojnë ato sigurinë tënde në Fjalën e 

Perëndisë apo në diçka tjetër? Pse është e kotë që të përpiqesh ta rritësh kishën me ndonjë gjë tjetër 

përveç Fjalës së Perëndisë? 

Mënyra për t’u lutur
 •  Kërkoji Zotit që të të ndihmojë të jesh i zellshëm në thirrjen e shërbesës sate.

 •  Lutu që të gjithë të krishterët në kishën tënde dhe në kishat e tjera të komunitetit tënd të kërkojnë 

unitet në besimin e tyre të përbashkët në Krishtin. Kërkoji Zotit që ta ruajë kishën nga mbështetja e 

unitetit në çështje dytësore apo madje mbi kundërshtimin e gjërave të rreme të botës.

 •  Kërkoji Zotit të të mbrojë nga hipokrizia. Lutu që Zoti të të ndihmojë t’i zbatosh në jetën tënde të 

vërtetat që predikon, para se t’u bësh thirrje të tjerëve të reagojnë ndaj Fjalës së Perëndisë.

EPILOG
Të jesh një pastor

Mësime kyç
Përgjigjju pyetjeve të mëposhtme duke u bazuar mbi atë që ke mësuar nga predikimet e këtij vëllimi.

1. Cilat janë shenjat e një shërbese të dhënë nga Perëndia?

2. Cila duhet të jetë qasja e një pastori ndaj themelimit dhe mbjelljes së një vizioni në kishën lokale? 

3. Pse është e rëndësishme që pastorët t’i pajisin shenjtorët për veprat e shërbesës?

Për lexim dhe studim të mëtejshëm
 •  On Being a Pastor: Understanding Our Calling and Work nga Derek Prime dhe Alistair Begg

 •  David Martyn Lloyd-Jones, vëllimi 2, The Fight of Faith: 1939–1981 nga Iain H. Murray

 •  Memoirs of the Life of the Rev. Charles Simeon, redaktuar nga William Carus

 •  Zeal without Burnout: Seven Keys to a Lifelong Ministry of Sustainable Sacrifice nga Christopher Ash

 •  Seven Leaders: Pastors and Teachers nga Iain H. Murray

 •  Devoted to God: Blueprints for Sanctification nga Sinclair Ferguson

 •  Lectures to My Students nga Charles Spurgeon

Shënime shtesë



ALISTAIR BEGG u diplomua 

në London School of Theology dhe ka qenë 

në shërbesë pastorale që nga viti 1975. 

Ai ka shërbyer si pastori kryesor i kishës 

“Parkside” në rrethinat e Cleveland-it, Ohio, 

që nga viti 1983 dhe është mësuesi i Biblës 

në programin e përditshëm Truth For Life. 

Ai është autor i disa librave, ku përfshihen 

On Being a Pastor dhe Truth For Life: 365 

Daily Devotions. Ai dhe bashkëshortja e tij 

kanë tre fëmijë të rritur.

